
Despois de case un ano de traballos parlamentarios, a reforma 
do Estatuto entrou nun impasse, agardando ocasión máis propicia. 
1. AS RAZÓNS DA REFORMA
A indiferenza da cidadanía é a outra cara do éxito do marco autonómico actual: non hai unha demanda imperiosa de renovación da nosa arquitectura institucional. Como sociedade madura, Galicia vive as reformas estatutarias con normalidade: non hai épica, non hai heroico dramatismo, se non unha procura de mellora incremental dos deseños e mecanismos institucionais. Por tanto, a reforma do Estatuto galego de 1981 non foi a principal prioridade política do actual goberno ou das forzas que o compoñen, pois non existían motivos de forza maior que obrigasen a afrontar dramaticamente a súa substitución.  

Pero non debemos enganarnos: existían razóns de peso para que os grupos parlamentarios puxéramos algún entusiasmo neste proceso. Convén lembrar que os tres partidos parlamentarios tiñan ofertado a reforma na última campaña electoral autonómica. Tratábase para todos de cumprir un compromiso; ademais, os estudos demoscópicos coinciden en sinalar con nitidez que os galegos consideramos maioritariamente que unha moderada dose de autogoberno adicional sería positiva. 
O sistema autonómico quixo responder, no seu momento, a tres retos:
· En destacado lugar, o encaixe da pluralidade de identidades nacionais que conviven en España, dotando de recoñecemento e poder ás comunidades diferenciadas, que vivían “descontentas, impacientes y discordes”, por utilizar os adxectivos que Azaña aplicou a Cataluña na 2ª República.
· En segundo lugar, a descentralización do poder para gañar en eficacia e atención ás demandas particulares, na liña orteguiana de La Redención de las Provincias ou do federalismo convencional.

· En terceiro lugar, a corrección das desigualdades territoriais de carácter económico, particularmente acusadas despois do crecemento vivo pero desordenado e sen contrapeso público do último franquismo.
O balance do rendemento do Estatuto do 81 en Galicia é satisfactorio, por máis que incompleto, nos tres planos: niveis altos de autogoberno, con ampla descentralización das políticas de gasto (aínda que con máis de 50 transferencias pendentes); personalidade propia recoñecida a través do termo “nacionalidade histórica”, plenamente constitucional, no plano político e establecemento, atención e protección aos feitos diferenciais específicos, de xeito moi singular no plano cultural e lingüístico (por máis que subsistan espazos sociais nos que o galego ten dificultades para estar presente); forte crecemento da renda por habitante e dos niveis de benestar (pero aínda lonxe da converxencia)… 

Porén nin todos os obxectivos están cumpridos nin un cuarto de século pasou en balde: convén resolver as dificultades detectadas e responder aos desafíos dos tempos. A vía galega de reforma estatutaria supón a atención simultánea á eficacia e aos dereitos da cidadanía, á identidade e á converxencia económica. 

O noso marco estatutario precisa de cambios porque os retos do presente son outros: a pertenza ao espazo europeo, a globalización económica, o novo modelo tecnolóxico e comunicacional, a aparición de formas diferentes de marxinación, a urbanización difusa, a inmigración…son fenómenos que esixen unha resposta institucional modernizadora e audaz. O propio desenvolvemento das institucións autonómicas xera a necesidade de reformulacións e adaptacións que faciliten a solución aos problemas dos cidadáns. 
Está en marcha en España un proceso de fonda transformación do Estado das Autonomías. Non podemos ser indiferentes a un novo reparto das capacidades e recursos de todos: no federalismo competitivo en que vivimos a reforma estatutaria é o momento para defender os nosos intereses, que pasan pola atención aos criterios específicos de prestación dos servizos públicos básicos en Galicia pero tamén, na nosa opinión, por reforzar os mecanismos de cohesión territorial e solidariedade en España. 

2. OS OBXECTIVOS DA REFORMA

Catro eran, son, os obxectivos políticos básicos da reforma estatutaria. Tráta(ba)se de acadar: 
- Un Estatuto de encontro: que todas as grandes correntes políticas puidesen recoñecerse no marco estatutario, convertendo o noso autogoberno, por vez primeira, no de todos os galegos. O consenso sería necesariamente o método, por obriga legal pero tamén por vontade política. A abertura sería o resultado do consenso, producíndose un texto básico que permitiría despregar políticas alternativas. Outros resultados desexados son a estabilidade institucional e a durabilidade do marco político.  E, polo tanto, un Estatuto de defensa da identidade de Galicia: un dos valores caracterizadores da sociedade galega é, sen discusión, a máxima tolerancia e o respecto mutuo. Sobre esta base compre facilitar a convivencia plena dos perfís identitarios presentes no noso país, de xeito inclusivo e non excluínte.   

- Un Estatuto ambicioso, de primeira división: despois de vintecinco anos non podíamos descender ningún chanzo na nosa consideración colectiva e aspirábamos a situármonos no máximo nivel de autogoberno, dentro dos lindes constitucionais, para consolidar o peso político de Galicia dentro de España. Non aspirábamos a ningún privilexio pero tampouco aceitaríamos sermos menos que ningunha outra comunidade autónoma. Só que o acento o colocaríamos alí onde se situasen as materias de máximo interese para os nosos cidadáns. 

- Un Estatuto que garantise a capacidade financeira, soporte do autogoberno, e a autonomía financeira: sen suficiencia de recursos e responsabilidade fiscal efectiva o autogoberno devalúase. Desexábamos un espazo fiscal propio pero tamén a aplicación da solidariedade constitucional entre territorios para garantir aos poderes autonómicos a suficiencia de recursos para mellor atender as necesidades dos cidadáns de Galicia.

- Un Estatuto que favorecese a modernización e o progreso: comprometido co benestar social, a calidade democrática, os dereitos cidadáns, a igualdade de xénero, o desenvolvemento económico sustentábel, e a defensa do medio. 

3. O PUNTO DE CHEGADA

¿Onde estábamos antes da xuntanza de Monte Pío do 17 de xaneiro? Tíñase avanzado decisivamente na procura dos catro obxectivos trazados.
3.1 Estatuto de encontro: A Ponencia parlamentaria superara as reticencias do PP a comprometerse cunha reforma ambiciosa e evitara encallar nos arrecifes da inconstitucionalidade e do irrealismo político, aproximando posicións a través dunha labor de ourivesaría. En conxunto, e por máis que subsistiran algunhas diferenzas, producírase un elevado nivel de acordo. 
O Estatuto do 36 foi impulsado por galeguistas e partidos de esquerda (Frente Popular), aprobado en referendo xusto antes do inicio da Guerra Civil e completada a súa tramitación parlamentaria xa durante a contenda. O Estatuto do 81 foi razoable en termos históricos, polo nivel competencial, a consideración de nacionalidade, a completude das institucións de autogoberno.  É preciso subliñar que foi apoiado por todo o arco político, coa excepción da maioría do nacionalismo, que quedou fora do consenso estatutario. Temos hoxe a posibilidade de que todas as correntes políticas poidan facer seu o marco estatutario. Ou, dito de xeito rotundo, de incorporar ao nacionalismo non só de facto se non tamén por convicción ao sistema autonómico. A enorme vantaxe do proceso é a acumulación do capital social derivado da confianza no noso marco político. O prezo  a pagar, por todos, é a cesión desde posicións particulares para establecer un duradeiro punto de encontro. 
A formulación incluínte da identidade colectiva non debería ter dificultade insuperables, porque non as suscita en Galicia. Compre adiantar que existiu un consenso básico en relación co articulado (que é o que ten valor xurídico): Galicia defínese como nacionalidade (histórica), no marco constitucional, con dereitos de seu que recollen os feitos diferenciais de raigame constitucional (lingua, dereito civil propio, organización territorial). O fenómeno de máis relevo é a aceptación polo BNG do sistema autonómico no marco constitucional e a definición de Galicia como nacionalidade.

Subsistiu unha dificultade no Preámbulo: o BNG esixe un aceno retórico ou simbólico para dulcificar a súa viraxe  ideolóxico-política, que o PP non está disposto a facer, non porque sexa inaceptable se non porque ten elixido ese elemento para crear dificultades no seo do goberno; tampouco quere o seu líder, por manifesta debilidade, entrar en contradición coa posición política xeral en España do Partido Popular. Unha referencia á condición nacional de Galicia, no ámbito cultural, e que teña en conta, por exemplo, que desde a pre- autonomía o 25 de xullo denomínase oficialmente “Día Nacional de Galicia”, ou que todos dicimos “Nazón de Breogán” cando cantamos o himno, sería unha solución, se houbese vontade de sacar o novo Estatuto adiante. 

Tampouco a lingua debería converterse nun problema, porque tampouco o é na sociedade. Hai un marco xeral respectuoso coa liberdade de opción lingüística pero tamén co mandato constitucional de protección do patrimonio lingüístico diverso de España. Xerouse un consenso sobre o seguinte: Establecerase a cooficialidade equilibrada e plena do galego e o castelán, dentro do respecto máximo á liberdade de cada individuo. O galego, lingua propia de Galicia, defínese como lingua de uso preferente nas administracións públicas. Os cidadáns gozarán do dereito de opción lingüística para as relacións coa administración e ninguén poderá ser discriminado polo uso da lingua. 

Hai dúas dificultades neste ámbito:
· O recoñecemento estatutario do deber de coñecer o galego –que equilibraría formalmente galego e castelán no plano xurídico-. O PP non quere que figure a referencia ao “deber” pola xurisprudencia contraria, por máis que distante no tempo, do Tribunal Constitucional  así como polo seu recurso a ese mesmo Tribunal en relación co Estatuto catalán. O BNG fai deste recoñecemento unha conditio sine qua non. Explorouse un consenso que, sen citar a expresión “deber de coñecemento” produza efectos similares, para equilibrar o tratamento xurídico de galego e castelán, sabendo que na práctica supón un “deber de comprensión” e non de uso; comprensión que é hoxe case unánime en Galicia e que é precisa para que aqueles que usan o galego, como instrumento de comunicación social, non atopen barreiras (para garantir un dereito individual).

· Este recoñecemento para os funcionarios da administración de xustiza, notarías e rexistros. O coñecemento do galego configúrase como un mérito preferente para o acceso a estas funcións (tal e como figura xa na LOPJ) pero existen discrepancias sobre se debe ser un requisito para o seu exercicio. Existen dereitos individuais en contraposición que convén atender e cohonestar dun xeito razoable. As propostas de consenso que fixemos desexaban facer compatible o dereito dos galego falantes a ser atendidos e entendidos neste idioma coa dificultade de que este coñecemento sexa un requisito incontornable para determinados funcionarios. 
b) Estatuto modernizador: A modernización do noso marco institucional é a fundamental misión da reforma estatutaria. Ampla reforma que afecta a algúns ámbitos básicos, como o xudicial –o terceiro dos poderes,  até agora case alleo ás determinacións estatutarias-; o ámbito local, coa interiorización no CA do mesmo, respectando a autonomía local; e o exterior, sobre todo nas relacións coa UE e na posta en marcha dos mecanismos do federalismo de cooperación vertical coa administración do Estado. 

No ámbito da xustiza: O TSXG definirase como o cume do poder xudicial en Galicia, no respecto ao principio da unidade xurisdiccional. Será a última instancia xudicial, con excepción do recurso de casación para a unificación de doutrina. Crearase un Consello da Xustiza de Galicia, como órgano desconcentrado do CGPJ, con funcións de participación, asesoramento e, no seu caso, goberno. 
Na organización territorial: Sabiamos da dificultade do pacto nesta materia e da insuficiente madurez social para levar ao Estatuto un modelo definido de organización territorial completa. Por esta razón optamos por un modelo aberto, expansivo, que debería ser completado a través do desenvolvemento legal –e polo tanto dependente tan só de maiorías simples no Parlamento-. Esta idea, que puxemos en circulación ao inicio dos traballos da reforma, acabou por abrirse paso. Así, a CAG tería a capacidade de regulación da organización territorial, a través dunha lei do Parlamento, incorporando unha nova estrutura supramunicipal, que, sobre a base das rexións funcionais, asuma competencias procedentes doutros niveis de administración.  Os concellos terían garantido un nivel mínimo de competencias, a través dunha lei, nos campos que hoxe forman parte do Pacto Local. A determinación do réxime local, con respecto á autonomía e subsidiariedade, e tendo en conta a lexislación básica, sería competencia da CA. Créase o Consello de Poderes Locais (ou organismo similar), con funcións de representación, consulta e asesoramento. Ademais, establécese a colaboración da CA no financiamento das entidades locais

No ámbito das relacións externas da CAG a reforma do Estatuto debería permitir ampliar a presenza internacional da Xunta de Galicia, nomeadamente no ámbito da UE, con participación nas decisións que afecten ás competencias exclusiva; así como a posibilidade de establecer delegacións da Xunta no exterior e de dotar de rango estatutario á relación con Portugal.  No ámbito español, crearase unha Comisión Mixta bilateral de relacións entre a CA e o Estado, con funcións relativas ao tratamento dos asuntos de interese especial para Galicia. Ademais, establecerase o dereito de participar na elección dos membros dos órganos constitucionais, organismos reguladores, etc., no marco das leis do Estado. 

A Galicia exterior tería un tratamento específico no novo texto estatutario, no que deberían regularse os deberes das institucións autonómicas en relación cos nosos cidadáns residentes no exterior, os dereitos dos galegos emigrados e os modos e instrumentos de relación coas comunidades galegas (Consello das Comunidades galegas no exterior). 
c) Un Estatuto de primeira:  Un Estatuto coa máxima ambición non pivota en primeiro lugar sobre a identidade, se non (tamén e sobre todo) co reforzamento e garantía do marco competencial; co modelo de financiamento, que trataremos despois; coas posibilidades da nosa proxección externa (no ámbito político español, europeo e internacional, ao que antes aludimos) e con outros aspectos relevantes como a inclusión no Estatuto dos dereitos de nova xeración, que reforcen os compromisos públicos cos cidadáns, dotándoos de maiores capacidades, defensas e oportunidades, inclusión que supón unha inflexión progresista das políticas públicas na CA.  
Houbo que vencer a resistencia do PP a establecer novos dereitos para os cidadáns, por considerar, de xeito erróneo, que se rompía a igualdade no ámbito político español. Ao final, establecemos dereitos –esixibles xudicialmente e sobre todo nos ámbitos competencias da CA- e principios orientadores das políticas públicas, con un sistema de garantías e un catálogo de deberes. A título de exemplo podemos destacar: o carácter laico do ensino público, os dereitos no ámbito sanitario (segunda opinión médica, tratamentos paliativos, elección de médico,...), o dereito a inscribir a vontade vital anticipada e a vivir os últimos momentos con dignidade, o dereito a recibir información medioambiental e á protección efectiva fronte ás catástrofes, dereitos de participación e boa administración. E nos principios orientadores, o coñecemento das linguas oficiais da CA e outra lingua da UE ao remate do ensino obrigatorio, a perspectiva de xénero, como criterio de carácter transversal, a garantía de desenvolvemento persoal, autonomía e plena integración social das persoas con necesidades especiais, o equilibrio económico e social entre as distintas zonas de Galicia.

A reforma estatutaria constitúe unha oportunidade para clarificar o ámbito competencial da CAG, incorporar novas competencias e blindar as potestades das institucións galegas cara o futuro. O modelo catalán ou andaluz, prolixo, casuístico e interminable non é o que seguimos en Galicia. Optamos por unha formulación xenérica das competencias acompañado dun sistema reforzado de garantías: as actividades de fomento acompañan sempre ás competencias, a CA transporá as normas comunitarias no seu ámbito competencial e corresponderalle a xestión dos fondos europeos, aplicación preferente do dereito propio de Galicia, vis expansiva dos títulos competencias de Galicia.  As competencias clasificaranse en exclusivas, compartidas e executivas, correspondendo á CAG todas as facultades e funcións que son inherentes ao pleno exercicio das mesmas. Ademais, solicitaremos a transferencia por delegación do Estado das competencias sobre tráfico, portos e aeroportos de interese xeral, arquivos, museos e bibliotecas do estado en Galicia.  Galicia participará na creación e xestión da Confederación Hidrográfica do Miño. No exercicio das competencias estatais exclusivas de planificación ou proxección, cando incida na ordenación do territorio, urbanismo, protección ambiental ou do litoral ou outras competencias autonómicas, Galicia participará mediante a emisión de informes determinantes. 
d) Un Estatuto que garantise a capacidade financeira, soporte do autogoberno: sen suficiencia de recursos e responsabilidade fiscal efectiva o autogoberno devalúase. Este obxectivo esixe elevar o nivel de autonomía fiscal, en termos cualitativos e cuantitativos, garantir a suficiencia, aumentando o nivel de recursos a disposición dos poderes autonómicos e obter a corrección dos déficit que persistan en materia de capital público. Hai, en consecuencia, dous aspectos: 
· O que se refire á regulación estatutaria do modelo de financiamento autonómico e regulación estatutaria. 

As reformas emprendidas aumentan o grado de responsabilidade fiscal das comunidades autónomas pero manteñen os circuítos de equilibrio e solidariedade en maos da facenda central. Non se trata dun novo modelo, se non dunha evolución do actual, afondando nas súas liñas básicas, que combinan unha certa descentralización do ingreso co mantemento de sistemas centralizados de re- equilibrio. O avance na autonomía financeira é un aspecto que case todos os expertos xulgan de xeito positivo e camiña pari passu coa superior autonomía política. Para que a autonomía financeira sexa efectiva deben cumprirse tres condicións básicas:

- Cada facenda debe poder determinar o nivel de ingresos que desexe obter, no marco estabelecido pola normativa xeral e as decisións parlamentarias, o que constitúe a contraparte do nivel de servizos públicos ofertados.

- Cada facenda debe poder determinar o patrón distributivo resultante da aplicación do seu sistema tributario sobre os suxeitos residentes no seu territorio.

- Cada facenda debe contar cos instrumentos de xestión, recadación e inspección dos seus tributos porque deste xeito faise efectivamente responsable do funcionamento do sistema fiscal (Axencia Tributaria Propia). Cando os tributos son compartidos a colaboración entre administracións imponse.

Estas tres características cúmprense na versión do modelo de financiamento autonómico que rexerá nos vindeiros anos e que nós incorporamos ao proxecto de Estatuto. Os avances nas porcentaxes de impostos cedidos ás CCAA (IRPF, IVA, IIEE) son substanciais, por máis que permaneza unha discrepancia co BNG que quere elevar ao 90% os dous primeiros e ao 100% os últimos, de xeito que, ou ben a Facenda Central quedaría sen recursos (caso de xeneralizar o modelo) ou ben os impostos estatais serían diferentes por CA (o que resulta impensable nun modelo federal). 
Hai tamén unha posición común sobre o principio de suficiencia e, consecuentemente, sobre as variables que deben terse en conta para a distribución dos fondos asignados ao modelo de financiamento autonómico. Pactamos defender que o modelo tome en consideración a poboación, a dispersión, o avellentamento, a asistencia aos residentes no exterior, orografía e lingua e cultura propias. 
Os matices de discrepancia neste aspecto céntranse no nivel de definición dun modelo que, xeral e multilateral, ningunha Comunidade Autónoma está en condicións de definir unilateralmente. O PP desexa introducir elementos de concreción excesiva que constituirían no futuro obrigas para o goberno sen que teñan unha efectiva aplicación. 

* A garantía da acción financeira do Estado en Galicia

A Facenda central debe ter tamén a capacidade para instrumentar políticas de investimento, nomeadamente de dotación de infraestruturas, que trascendan o curto prazo e permitan introducir consideracións globais; entre elas o necesario re- equilibrio nas dotacións de capital público para favorecer a converxencia en renda das comunidades menos prósperas. A reforma do Estatuto de Galicia deberá incluír unha cláusula que resuma as nosas lexítimas aspiracións e intereses, facendo valer déficit existentes e compromisos adquiridos. Así, no ámbito das relacións bilaterais de carácter económico suscitarase a necesidade de que a CAG goce, durante os próximos dez anos, dunha garantía de participación nos investimentos territorializados do Estado (fóra FCI) que rolde o 8%. A CAG debe participar ademais na conformación da vontade do Estado para a planificación dos investimentos que lle afecten, a través dos instrumentos de coordinación que se establezan, para por en marcha o federalismo cooperativo.  Establécese tamén un compromiso sobre o nivel desexable de fondos de converxencia (europeos e españois) nos próximos anos. 
4. CODA

E ao final non foi posible (de momento). O Partido Popular non estivo disposto a ofrecer ás forzas que apoian o goberno galego o éxito dunha reforma estatutaria sen obter contrapartidas á altura: a súa máxima aspiración, romper o acordo de goberno. E o seu líder, que aínda non validou nas urnas a súa condición, non desexa enfrontarse á dirección central do Partido Popular, empeñada en combater calquera aceno de plurinacionalidade no ámbito español. Só unha derrota desta orientación estratéxica e a noción, para o PP de Galicia, que só apoiando un Estatuto do máximo nivel e de todos estarán en condicións de optar ao goberno da Xunta de Galicia no futuro farán posible superar o actual fracaso. 

Nós seguimos apostando pola vía galega, que supón compatibilizar identidade, consenso e solidariedade. Cremos no impulso federal: o federalismo é un sistema de axuda mutua –como explica o quebequés e canadiano Dion-, en que as comunidades autónomas e o estado actúan con lealdade institucional e séntense unhas e outras unidas por vínculos efectivos. O federalismo incorpora unha tensión igualitaria de enorme potencia, nos dereitos e obrigas, pero tamén o respecto e máximo apoio aos elementos de diversidade que configuran identidades específicas en certas áreas do territorio común. 

